
Tz + a 

Liburuz beteriko hormak, hiruzpalau mahai txiki eta bospasei aulki koloretsu inguruan. Hego haizea kalean. Giro ona barruan. 

Jendea sartu-irtenean dabil, batez ere haur txikiak, gurasoz lagunduta. Besteak, sei urtetik gorakoak, bakoitza bere zereginetan daude jada: pianoan, solfeoan, ketekesian, futbolean, pilotan, soinketa erritmikoan, kantuan, pandero joten, trikitia ikasten, ingelesean, judoan, euskal dantzetan, balletean... 

Haurren sailean haurrei egokitutako liburu asko dago, batez ere euskaraz. Ipuinak dira gehienak, batzuk tapa lodikoak eta irudi erraldoiez jantziak; besteak txikiagoak, irudien pareko hitz kopuruez hornituak. 

Liburu artean ari naiz hitzaldi baterako aleak aukeratzen. Bat-batean, neska txiki beltzaran bat hurbildu zait: «Kaixo!». 

Goizean ezagutu dut, ikastolako lagunekin idazketa tailerrera etorri da eta. Geroago jakingo dut jaiotzez Perukoa dela. Neskatoak ipuin bat hartu du, eta mahaian eseri da. Ondoan du neba, bi urte txikiagoa, eta haren ondoan, andre gazte bat, zaintzaile lanetan. 

«TZ + a = tzsxa», diotso andreak umeari, irribarrez, atzamar erakusleaz hitza seinalatuz. Mutikoak ezohiko batuketaren emaitza errepikatzen du, soilik: «TZXXA». 

«No sé euskara, pero yo le enseño como está», azaldu dit zaintzaile, gidari, izeba edo amak, bere ondotik pasatzean. 

Ez diot ezer erantzun. Kontsonante gehiegi, aukeran, ezer ganorazkorik adierazteko. 

